
Дигитализацијата е еден од најзначајните процеси што го трансформираат 
современото образование. Од перспектива на наставникот, влијанието на 
дигиталните алатки врз ефикасноста на наставата е разновидно и длабо-
ко. Воведувањето на различни дигитални технологии - како што се интерак-

тивни платформи за учење (Google Classroom, Moodle), алатки за комуникација 
и соработка (Zoom, Microsoft Teams), мултимедијални содржини и апликации за 
оценување (Kahoot, Quizizz) - овозможува подинамичен, визуелно привлечен и 
флексибилен процес на настава. Овие алатки им овозможуваат на наставниците 
подобро да планираат, организираат и следат настава, како и поефикасно да ги 
индивидуализираат наставните активности според потребите и способностите на 
секој ученик. Во исто време, дигитализацијата придонесува за зголемена ангажи-
раност и мотивација кај учениците, кои се активни учесници во процесот на учење 
преку истражување, дискусија и креација. Преку користење на дигитални ресур-
си, наставата станува поинтерактивна, со можност за интегрирање на различни 
предметни области и развивање на дигитални компетенции кај учениците. Сепак, 
овој процес носи и голем број предизвици. Наставниците се соочуваат со потре-
бата од континуирано дигитално образование, адаптација на методите на настава 
и обезбедување технички услови за квалитетна настава. Исто така, постои ризик 
од нееднаков пристап до технологијата, што може да создаде дигитален јаз меѓу 
учениците. Севкупно, дигитализацијата, кога се применува на педагошки дизај-
ниран и насочен начин, е моќен инструмент за зголемување на ефективноста и 
квалитетот на наставата. Таа овозможува создавање модерна, инклузивна и мо-
тивирачка образовна средина, во која наставникот ја задржува својата централна 
улога како ментор и модератор на учењето.

Клучни зборови: дигитализација, дигитални алатки, ефикасност на наставата, 
наставник, образование, технологија

1. Вовед 
Дигитализацијата, како глобален процес, го менува и образованието, поттикну-

вајќи развој на нови модели на настава и учење. Во основното образование, каде 
се поставуваат темелите на знаењето и вештините, дигиталните алатки имаат по-
себна улога во унапредување на наставниот процес и зголемување на неговата 
ефикасност.

Вклучувањето на дигитални дидактички материјали во процесот на настава и 
учење на учениците во основното образование, неизбежно подразбира промени. 
Некои од нив се однесуваат на обуката на наставниците, други на интеракциите и 
улогите на членовите на образовната заедница, а други на иновацијата на самиот 
образовен процес. Се наоѓаме во ера во која печатените книги и другите култур-
ни медиуми отстапуваат место на експанзијата и сеприсутноста на медиумите од 
следната генерација. Овие технологии водат до длабока трансформација во на-
шата концепција и формат на културата. Дигитализацијата го олесни создавање-
то и дистрибуцијата на аудиовизуелни содржини, демократизирајќи го производ-
ството на мултимедијални материјали. Современото општество бара нова улога 
за образовните професионалци, улога која нема да биде ограничена од конвенци-
ите или рамките наметнати од издавачите. Едукаторите мора да преземат нова 
улога кога станува збор за вклучување на дигитални дидактички материјали, што 
вклучува создавање дигитални ресурси со јасни образовни цели, соработка со 
други професионалци за споделување искуства и развивање предлози што ги 
промовираат дигиталните компетенции на учениците.

Дигиталната трансформација на образовните средини е неоспорен аспект на 
современите пејзажи на настава и учење, нагласен со интеграцијата на дигитал-
ните алатки низ различни платформи за учење.

Дигитализација во образованието:

•	 дигитализацијата претставува процес на интегрирање дигитални техноло-
гии во сите аспекти на образовниот систем. Во контекст на основното об-
разование, тоа вклучува употреба на дигитални платформи, електронски 
учебници, апликации за оценување, онлајн соработка и комуникација, како 
и создавање дигитални содржини. Теоретските основи се поврзани со кон-
структивизмот и современите теории на учење кои нагласуваат активна уло-
га на ученикот, саморегулација и учење преку истражување

•	 дигитални алатки – подразбираат дигитална технологија што се користи за 
одредена цел или функција, на пример, за обработка на информации, кому-
никација, создавање содржини, безбедност или решавање проблеми (персо-
нален компјутер, лаптоп, мобилен телефон, таблет, интерактивни табли, ТВ, 
проектори, камери и др.);

Дигиталните алатки може да ги класифицираме во неколку категории и тоа: 

•	 Интерактивни платформи за учење: Google Classroom, Moodle

•	 Комуникациски алатки: Zoom, Microsoft Teams

•	 Алатки за оценување: Kahoot, Quizizz, Socrative

•	 Мултимедија: видеа, симулации, интерактивни презентации

Овие алатки овозможуваат индивидуализирана настава, поголема вклученост 
и побрзо добивање повратни информации.

•	 дигитална содржина – подразбира секој вид содржина што постои во ди-
гитална форма, податоци кодирани во формат читлив за компјутерот и кои 
може да се создаваат, разгледуваат, дистрибуираат, модифицираат и чуваат, 
со користење на дигитална технологија (онлајн информации, интернет-стра-
ници, онлајн платформи, слики, аудио, видео, онлајн игри, образовни програ-
ми и апликации, наставни материјали, виртуелни училници, социјални мре-
жи и др.) 

Вклучувањето на технологијата и развојот на дигиталните компетенции на ова 
ниво се појавуваат како неопходност бидејќи придонесуваат не само за зголему-
вање на ефикасноста на наставата туку и за подготовка на децата да живеат и да 
учат во општество кое сѐ повеќе се темели врз информација и технологија. Овој 
дел има за цел да понуди јасна рамка за тоа како технолошкиот развој и неговото 
вклучување во образованието влијаат врз квалитетот на наставата и учењето. 
За наставниците, овие компетенции се поврзани со способноста за вклучување 
на технологијата во наставниот процес, подготовка на дигитални содржини, уп-
равување со онлајн средини и поддршка на развојот на дигиталните вештини кај 
учениците. Заедно, овие димензии ја сочинуваат основата на едно современо и 
инклузивно образование, приспособено на барањата на XXI век. Наставниците, 
како носители на образовниот процес, се наоѓаат во центарот на оваа трансфор-
мација. Употребата на интерактивни платформи, мултимедијални материјали, ко-
муникациски алатки и онлајн ресурси овозможува пофлексибилна, подинамична 
и ученичко-центрирана настава. Но, истовремено се јавуваат и бројни предизви-
ци поврзани со дигиталните компетенции, техничката поддршка и изедначениот 
пристап до технологија.

Учениците треба да совладаат низа вештини што вклучуваат: способност за 
пребарување, анализа и критичко користење на онлајн информациите; основни 
технички вештини за користење на компјутерите, таблетите, платформите и обра-
зовните апликации; како и способност за комуникација и соработка во дигитални-
те средини. Исто така, тие треба да научат да подготвуваат дигитални содржини 
(презентации, интерактивни активности, видеа или креативни материјали), да ги 
почитуваат авторството и изворите, како и да развиваат компетенции за заштита 
на личните податоци и онлајн безбедност. Преку користење на технологијата за 
решавање практични проблеми, учениците стекнуваат рефлексивни, критички и 
креативни вештини што им помагаат да станат активни и одговорни корисници 
на технологијата

Развојот на дигиталните компетенции на наставниците и учениците е меѓусеб-
но поврзан и неразделен процес. Како водачи на наставниот процес, наставни-
ците имаат клучна улога во моделирањето и поттикнувањето на користењето на 
технологијата, а преку стекнатите вештини, учениците стануваат активни и свес-
ни корисници на дигиталните алатки. Оваа интеракција обезбедува дигиталните 
компетенции директно да придонесат за квалитетот на учењето и за подготовка-
та на генерациите за општеството засновано на информациите.

Технологијата создава динамични и привлечни средини за учење, ги ангажира 
учениците во наставниот процес и истовремено игра важна улога во развојот на 
критичкото размислување и решавањето проблеми. Преку интеракцијата со ди-
гитални содржини, учениците се соочуваат со предизвици што бараат анализа, 

рефлексија и креативност, а тоа ги прави поактивни во процесот на учење. Една 
важна димензија на вклучувањето на технологијата во образованието е и нејзина-
та употреба во процесот на оценување на учениците. Во основното образование, 
оценувањето повеќе не е ограничено само на традиционалните форми (тестовите 
во писмена форма или усните прашања), туку е збогатено со дигитални платфор-
ми што нудат можности за побрза, поинтерактивна и поперсонализирана поврат-
на информација.

Платформите, како Google Forms, Microsoft Forms, Kahoot, Quizizz и други слич-
ни апликации станаа дел од наставната практика и го прават процесот на оце-
нување попривлечен и поинклузивен. Преку нив, наставниците во одделенска 
настава можат да подготвуваат интерактивни квизови, да собираат непосредни 
податоци за напредокот на учениците и да даваат повратна информација во ре-
ално време. Учениците, од друга страна, се повеќе ангажирани бидејќи го дожи-
вуваат оценувањето како игровна и мотивирачка активност, а не како формален 
процес што предизвикува анксиозност. Покрај аспектот на мотивација, техноло-
гијата придонесе и за персонализирање на оценувањето. Дигиталните платфор-
ми овозможуваат приспособување на прашањата и задачите според ритамот и 
индивидуалните потреби на учениците и ги поддржуваат диференцираното учење 
и развојот на вештините на посоодветен начин. Ова персонализирање е особено 
важно во основното образование, каде што индивидуалните разлики меѓу деца-
та се поизразени. Уште една предност е можноста што технологијата ја нуди за 
развој на самооценувањето и меѓусебното оценување. Преку дигиталните алатки, 
учениците можат да размислуваат за својата работа, да ги споредуваат резулта-
тите со соучениците и да учат еден од друг. Ова им помага да развијат рефлексив-
ни, соработувачки и критички вештини.

2. Преглед на литература
Современата литература непрекинато ја опишува дигитализацијата како клучен 

двигател на реформите во образованието. Според многу истражувачи, дигитални-
те алатки имаат потенцијал значително да го подобрат квалитетот на наставата 
преку зголемување на интеракцијата, мотивацијата и индивидуализацијата.

Никогаш порано во човечката историја не постоела толку развиена техноло-
гија достапна за информации како денес. Глобално, брзиот развој на технологија-
та се смета за „четврта индустриска револуција“. Во рамките на оваа револуција, 
повеќето постојни професии бараат дигитални вештини (Вилијамсон и другите – 
Williamson et al., 2019). Истражувањата покажуваат дека дигиталните платформи 
како Google Classroom и Moodle овозможуваат поефикасно управување со учебни 
материјали, подобра комуникација и брзо обезбедување повратни информации 
(Black & Wiliam, 2018). Мултимедијалните содржини промовираат визуелно и ак-
тивнo учење, што е особено корисно за учениците во основното образование.

Од европска перспектива, дигиталната компетентност ги опфаќа потребните 
вештини на поединецот за да функционира во дигитализираното општество (Хат-
левик и Кристоферсен – Hatlevik & Christophersen, 2013). За да се поддржи ова, 
многу образовни системи ја користат Европската рамка за развој на дигиталната 
компетентност (DigComp), како основна референца за планирање и спроведување 
различни интервенциски стратегии, врз основа на која се развиени DigCompEdu и 
DigCompOrg. Овие рамки имаат за цел да им помогнат на земјите членки во про-
мовирањето на дигиталната компетентност кај граѓаните и во поттикнувањето 

на иновациите во образованието. Дигиталната компетентност е дефинирана како 
способност за користење дигитални уреди, апликации и комуникациски мрежи 
за: пристап и управување со информациите, комуникација, соработка, решавање 
проблеми, подготовка и споделување дигитални содржини за учење и работа во 
општествените и заедничките активности (УНЕСКО – UNESCO, 2018). Во последни-
ве години, има различни описи за вештините на поединецот, поврзани со употреба-
та на технологијата. Исто така, се користат и различни термини, како: ИКТ-вештини, 
технолошки вештини, вештини за 21 век, дигитални вештини, медиумски вештини, 
дигитална компетентност итн. Во поновите публикации, поимот компетентност се 
среќава почесто отколку поимот вештини. Разликите меѓу поимите компетентност 
и вештини се дефинирани подетално во еден проект на ОЕЦД, каде што се вели: 
„Компетенцијата е повеќе од само знаење и вештини. Таа вклучува способност за 
исполнување на сложени барања и психолошко-социјални ресурси (вештини и од-
несување) во даден контекст“ (ОЕЦД – OECD, 2005, стр. 4).

Според UNESCO (2021), најчести предизвици се нерамноправниот пристап до 
технологија, недоволна ИКТ-поддршка, технички бариери и ограничена дигитална 
писменост кај наставниците. Овие фактори влијаат на успешноста на дигиталните 
реформи во образованието.

Во студијата на Универзитетот во Хелсинки (2021), What is digital competence?, 
поимот дигитална компетентност е опишан како поширок и поим што постојано 
се развива, поврзан со развојот во областа на технологијата, како и со целите 
на граѓанството во општество засновано на знаење. Во 2018 година, Советот на 
Европската Унија ги усвои препораките за клучните компетенции за доживотно 
учење. Дигиталната компетентност е една од осумте компетенции и е претставе-
на како: „Способност на поединецот за самоуверена, критичка и одговорна упо-
треба и интеракција со дигиталната технологија со цел учење, извршување работ-
ни задачи и учество во општеството. Таа вклучува разбирање на информации и 
податоци, комуникација и соработка, медиумска писменост, подготовка на диги-
тална содржина (вклучувајќи програмирање), безбедност (вклучувајќи дигитална 
благосостојба и безбедност на интернет), прашања за интелектуалната сопстве-
ност, како и решавање проблеми и критичко и креативно размислување. Затоа, 
негувањето на дигиталната компетентност кај сите граѓани е од големо значење, 
а главниот товар го носат образовниот систем и образовните институции на сите 
нивоа“ (ЕУ – EU, 2018). Употребата на информатичко-комуникациската техноло-
гија (ИКТ) во образованието е еден од главните столбови на глобалните политики 
за квалитетно и инклузивно образование. Еден од најважните документи во овој 
правец е Рамката на УНЕСКО за компетенциите на наставниците за ИКТ (ICT ‒ 
CFT), која беше ажурирана во 2018 година. Оваа Рамка има за цел да им помогне 
на владите, образовните институции и давателите на обуки за наставниците во 
вклучувањето на ИКТ во образовниот процес. Таа не е само техничка алатка туку 
катализатор за педагошка промена (УНЕСКО – UNESCO, 2018).

Користењето на технологијата во основното образование претставува една 
од најзначајните промени во последните децении и директно влијае врз когни-
тивниот, социјалниот и емоционалниот развој на децата. Во меѓународната и 
домашната литература, технологијата се гледа како елемент што не само што го 
поддржува наставниот процес туку и го преобликува и создава поинтерактивни 
и пофлексибилни средини. Истражувањата покажуваат дека користењето на ди-
гиталните уреди, онлајн платформите и образовните апликации позитивно влијае 
врз усвојувањето на основните знаења и врз зголемувањето на мотивацијата за 
учење. Лин и Лин (Lin & Lin, 2018) откриле дека користењето на ИКТ во основните 

училишта значително ги подобрува резултатите по читање и математика и исто-
времено ја зголемува ангажираноста во наставата.

Според, проф. д-р Даниела Коцева, продекан на Факултетот за образовни науки 
при Универзитет „Гоце Делчев“ во Штип вели: „ Благодарение на технологијата, 
денес имаме алатки што овозможуваат адаптивно учење според индивидуални-
те потреби на учениците. На пример, AI системите можат да препознаат слабости 
кај ученикот и да му понудат насочени вежби за подобрување. Сепак, иднината 
на образованието нема да биде само во рацете на технологијата, туку она што ќе 
биде важно, е како да се задржи квалитетната интеракција меѓу наставникот и 
ученикот, процесот на социјализација, а при тоа акцент да се стави и на развојот 
на критичкото размислување“. Според проф. д-р Коцева, меѓу најкористените еду-
кативни дигитални алатки во образованието  се Google Classroom се користи за 
организирање материјали и следење на напредокот на учениците. Додека плат-
форми како  Kahoot,  Mentimeter,  Quizizz,  Class Craft  овозможуваат интерактивни 
квизови што ја зголемуваат ангажираноста. 

Платформите Zoom и Microsoft Teams овозможуваат хибридна и онлајн настава, 
што стана особено важно, а истовремено  ја докажаа својата улога за време на пан-
демијата. Други алатки за визуелизација се Prezi, Canva, Padlet, Microsoft Whiteboard. 
Вештачка интелигенција во наставата: ChatGPT, Grammarly, Turnitin, Socratic. Овие алат-
ки не само што го олеснуваат учењето туку и го прават подинамично и интерактивно. 
Учениците и студентите полесно пристапуваат кон истите и покреативно учествуваат 
во креирање и разрешување проблеми, прашања, дискусии. Сепак, модернизацијата 
не значи напуштање на традицијата, туку рамнотежа меѓу класичните методи и ино-
вативните пристапи, приспособени на развојниот профил на денешните деца. Инова-
тивната практика во основното образование вклучува користење образовни диги-
тални игри, работа на едноставни проекти, групна соработка, мисловни мапи, игри со 
улоги и користење мултимедијални алатки за развој на вештините на 21 век.

3. Истражувачка методологија
Целта на ова истражување е да се утврди како употребата на дигитални алатки 

влијае врз ефикасноста на наставата во основното образование од перспектива 
на наставниците. Анкетата се реализира со наставници кои работат во рурални и 
урбани средини, опгатени беа 90 наставници на различна возраст и со различен 
работен стаж.  Истражувачките прашања беа насочени во контест: Кои дигитални 
алатки најчесто ги користат наставниците во основното образование?, Какво е 
влијанието на дигиталните алатки врз ефикасноста на наставата? Кои се најчес-
тите предизвици во процесот на дигитализација? Каква потреба од помош имаат 
наставниците за успешни имплементирање на дигитализацијата во наставата и 
реализирање на ефикасна настава и сл. Дел од прашањата беа од отворен тип со 
цел да се испита ставот и мислењето на наставниците на оваа тема

По обработката на сите добиени податоци, а со цел добивање на релевантни 
заклучоци од овој научен труд, направена е статистичка анализа на податоците 
и графичка презентација на добиените одговори од анкетниот прашалник. Резул-
татите и заклучоците од ова истражување можат да послужат во насока на креи-
рање на политика за поддршка на наставниците за успешни користење на диги-
талните алатки во наставниот процес, реалзирање на современа настава која ќе 
одговори на потребите на учениците, ќе ги поттикне критички да размислуваат и 
да носат одлуки.

4. Констатации/резултати
Според демографска структура на испитаниците може да се констатира дека 

најголем дел од испитаниците припаѓаат на возрасната група 41–50 години (48,3%), 
по што следуваат наставниците над 50 години (31%). Помал е уделот на наставници 
на возраст 31–40 години (17,2%), а најмалку се оние под 30 години (3,4%). Ова укажу-
ва дека примерокот е доминантно составен од наставници со подолг работен стаж. 
Во однос на местото на работа, 62,1% работат во градска средина, додека 37,9% во 
рурална, што овозможува споредување на условите за дигитализација во различни 
средини. Работното искуство е релативно рамномерно распределено, со најголем 
удел кај наставници со под 5 години и повеќе од 20 години искуство (по 27,6%), што 
укажува на присуство и на почетници и на високоискусни наставници.

Во однос на расположливоста на дигитална опрема, најголем дел од наставниците 
ја оценуваат како задоволителна (33,3%) или основна (33,3%), додека мал процент ја 
сметаат за добра или одлична (13,3%). Значаен дел (16,7%) укажуваат на недоволна 
опрема, што претставува сериозна бариера за квалитетна дигитална настава. 

На прашањето: Колку често употребуваат дигитални алатки во наставата?
Повеќето наставници (56,7%) изјавуваат дека често или секојдневно користат 

дигитални алатки, што укажува на високо ниво на интеграција на технологијата 
во наставниот процес. Само мал дел ги користат ретко, а нема наставници кои 
воопшто не користат дигитални алатки.

Најчесто користени алатки се:

•	 Едукативни видеа (82,8%)

•	 PowerPoint презентации (79,3%)

Далеку помалку се користат платформи за управување со учење (Google 
Classroom, Moodle), како и интерактивни алатки (Kahoot, Quizizz), што укажува 
дека дигитализацијата е повеќе насочена кон презентација на содржини, а по-
малку кон интерактивно и ученички-центрирано учење.

Дигиталните алатки најчесто се користат за:

•	 Објаснување на нова содржина (96,6%)

•	 Проектна работа (34,5%)

Речиси воопшто не се користат за домашни задачи и формативно оценување, 
што претставува неискористен потенцијал на дигиталните технологии.

Резултатите од Likert-скалата покажуваат многу позитивен став на наставници-
те кон дигитализацијата:

•	 Наставниците сметаат дека дигиталните алатки:
−	 ја подобруваат мотивацијата на учениците (M = 4,14),
−	 ја прават наставата поефикасна (M = 4,28),
−	 значително го олеснуваат наставниот процес (M = 4,38),
−	 создаваат подинамична и поинтересна настава (M = 4,34).

Истовремено, наставниците имаат умерена самодоверба во сопствените диги-
тални компетенции (M = 4,00), што укажува на потреба од дополнителни обуки. 
Интересно е што тврдењето дека дигиталните алатки одземаат премногу време 
за подготовка е оценето со ниска просечна вредност (M = 2,55), што значи дека 
повеќето наставници не го сметаат тоа за сериозен проблем. Речиси сите испи-
таници се согласуваат дека дигитализацијата треба систематски да се развива и 
поддржува во основното образование (M = 4,28).

Во делот каде што наставниците треба слободно да ги искажат своите предиз-
вици и потреби во наставата, тие го дадоа следниов одговор: 

Како најчести предизвици се издвојуваат:

•	 Недоволна или застарена технологија (69%)

•	 Слаб интернет (41,4%)

•	 Недоволна ИКТ-поддршка и дигитална писменост кај учениците (24,1%)

Во однос на поддршката, наставниците најмногу имаат потреба од:

•	 Помалку административни обврски (62,1%)
•	 Техничка поддршка (41,4%)
•	 Обуки за конкретни дигитални алатки (37,9%)

Ова покажува дека проблемите не се само педагошки, туку и системски и орга-
низациски.

Квалитативна анализа – критички осврт-Отворените одговори укажуваат дека 
наставниците ја доживуваат дигитализацијата како процес што:

•	 ја менува нивната улога од пренесувач на знаење во ментор и водич,
•	 поттикнува иновативност, креативност и индивидуализација на наставата,
•	 ја олеснува подготовката и ја зголемува мотивацијата кај учениците.

Сепак, дел од наставниците укажуваат и на негативни аспекти, како:

•	 намалена концентрација,
•	 зависност од екрани,
•	 намалена физичка активност,
•	 послаба социјална интеракција и креативност,
•	 ризик од злоупотреба на интернет содржини

Резултатите покажуваат дека наставниците имаат претежно позитивен став 
кон дигитализацијата и ја препознаваат нејзината вредност во подобрување на 
наставниот процес. Сепак, постојат јасни предизвици поврзани со инфраструк-
турата, поддршката и балансираното користење на технологијата кај учениците. 
Затоа, дигитализацијата треба да се развива плански, со континуирани обуки, со-
одветна техничка поддршка и јасни педагошки насоки.

5. Дискусија и заклучоци
Врз основа на спроведеното истражување и анализата на добиените податоци, 

можат да се изведат следните заклучоци:

	» Наставниците во основното образование покажуваат висок степен на при-
фаќање на дигиталните технологии и ги препознаваат како значаен фактор 
за унапредување на квалитетот на наставата. Дигиталните алатки се перци-
пираат како средство кое ја зголемува мотивацијата на учениците и ја прави 
наставата поефикасна и подинамична.

	» Употребата на дигиталните алатки е најизразена во фазата на презентација 
и објаснување на наставните содржини, додека нивната примена во проце-
сите на формативно оценување, следење на напредокот и задавање домаш-
ни задачи е ограничена. Ова укажува на потреба од проширување на педа-
гошката примена на дигиталните технологии.

	» Иако наставниците во најголем дел сметаат дека располагаат со соодветни 
дигитални компетенции, резултатите укажуваат дека постои потреба од кон-
тинуирано стручно усовршување, особено во делот на користење напредни 
и интерактивни дигитални алатки.

	» Недоволната и застарена дигитална опрема, нестабилната интернет конек-
ција и ограничената ИКТ-поддршка претставуваат клучни структурни бари-
ери за поефикасна интеграција на дигиталните технологии во наставниот 
процес.

	» Квалитативната анализа покажува дека дигитализацијата ја трансформира 
улогата на наставникот од традиционален пренесувач на знаење во ментор, 
водич и фасилитатор на учењето, што бара развој на нови професионални и 
педагошки компетенции.

	» Истовремено, наставниците укажуваат на потенцијални негативни после-
дици од зголемената дигитализација кај учениците, како што се намалена 
концентрација, површно учење, зависност од дигитални уреди и намалена 
социјална интеракција, што ја нагласува потребата од внимателно и балан-
сирано користење на технологијата во образованието.

	» Општата согласност меѓу наставниците дека дигитализацијата треба систе-
матски да се развива и институционално да се поддржува укажува на по-
требата од јасна образовна политика и долгорочна стратегија за дигитална 
трансформација во основното образование.

Врз основа на добиените заклучоци, се предлагаат следните чекори:

	√ Системско унапредување на дигиталната инфраструктура
Надлежните институции треба да обезбедат континуирани инвестиции во со-
времена дигитална опрема и стабилна интернет инфраструктура, со цел да 
се овозможи рамноправен пристап до дигитална настава во сите училишта.

	√ Континуирано стручно усовршување на наставниците
Потребно е да се воспостави одржлив систем на професионален развој кој ќе 
вклучува обуки за педагошки оправдана и ефективна употреба на дигитални 
алатки, со посебен акцент на интерактивна настава и дигитално оценување.

	√ Интеграција на дигитални алатки во процесот на оценување
Да се поттикне користењето на дигитални алатки за формативно и суматив-
но оценување, како и за следење на индивидуалниот напредок на учениците, 
со што ќе се унапреди квалитетот на наставното вреднување.

	√ Намалување на административниот товар на наставниците
Образовните политики треба да предвидат поедноставување на админи-
стративните процедури и дигитализација на документацијата, со цел настав-
ниците да имаат повеќе време за педагошка и креативна работа.

	√ Развивање дигитална писменост и критичко мислење кај учениците
Во наставните програми да се вклучат содржини кои ќе придонесат за одго-
ворно, етичко и безбедно користење на дигиталните технологии, како и за 
развивање на критичко размислување и медиумска писменост.

	√ Обезбедување балансиран пристап кон дигиталната настава
Дигиталните технологии да се користат како поддршка на традиционалната 
настава, при што ќе се води сметка за возраста на учениците, наставните 
цели и психофизичкиот развој.

	√ Јакнење на институционалната и техничката поддршка
Во училиштата да се воспостави функционална ИКТ-поддршка која ќе обез-
беди техничка помош и советодавна улога за наставниците при имплемента-
ција на дигиталната настава.

7. Прилог

АНКЕТЕН ЛИСТ

Анкета за наставници во основно образование: Влијанието на дигиталните 
алатки врз наставата.  

Анкетата е наменета за наставници во основно образование со цел да се испи-
таат ставовите, мислењата, искуствата и критичките перспективи за употребата 
на дигитални алатки и дигитализацијата.

Анкетата содржи затворени прашања, повеќестепен избор (Likert скала), отво-
рени прашања и критички дел. Анкетата е анонимна и истата се користи за ис-
тражувачки цели. 

I. Општи информации (демографски податоци)

1.	 Вашата возраст:  
•	 До 30 години
•	 31–40 години
•	 41–50 години
•	 Над 50 години

2.	 Место каде работите? 
•	 Град
•	 Село

3.	 Работно искуство како наставник:
•	 Под 5 години
•	 5–10 години
•	 11–20 години
•	 Повеќе од 20 години

4.	 Во која наставна паралелка работите?  
•	 Одделенска настава (I–V одд.)
•	 Предметна настава (VI–IX одд.)

5.	 Расположливост на дигитална опрема во вашето училиште:  
•	 Недоволна
•	 Основна
•	 Задоволителна
•	 Добра
•	 Одлична

II. Употреба на дигитални алатки во вашата практика

6.	 Колку често користите дигитални алатки во наставата?  
•	 Никогаш
•	 Ретко
•	 Понекогаш
•	 Често
•	 Секојдневно

7.	 Кои дигитални алатки најчесто ги користите? (може повеќе избори)  
•	 PowerPoint / Презентации
•	 Google Classroom
•	 Moodle
•	 Microsoft Teams
•	 Zoom
•	 Kahoot, Quizizz или сл.
•	 Едукативни видеа (YouTube, Learn360 и др.)
•	 Други: ___________

8.	 За кои активности најчесто ги користите дигиталните алатки?
•	 Објаснување на нова содржина
•	 Формативно оценување
•	 Домашни задачи
•	 Проектна работа
•	 Комуникација со ученици/родители
•	 Следење на напредок

III. Ставови и мислења (Likert скала - 1 „воопшто не се согласувам“ до 5 „целосно 
се согласувам“)

9.	 Дигиталните алатки ја подобруваат мотивацијата на ученицитe
1   2   3   4  5

 
10.	Испораката на наставните содржини е поефикасна со употреба на дигитал-

ни технологии 
1   2   3   4  5

11.	Употребата на дигитални алатки ми го олеснува наставниот процес  
1   2   3   4  5

12.	Имам доволно дигитални компетенции за ефективна употреба на технологија
1   2   3   4  5

13.	Дигитализацијата создава подинамична и поинтересна настава
1   2   3   4  5

14.	Употребата на дигитални алатки ми одзема премногу време за подготовка
1   2   3   4  5

15.	Дигитализацијата треба систематски да се развива и поддржува во основ-
ното образование

1   2   3   4  5

IV. Предизвици и бариери

16.	Со кои предизвици најчесто се соочувате? (може повеќе избори)  
•	 Недоволна технологија / стара опрема
•	 Слаб интернет
•	 Недоволна ИКТ-поддршка од училиштето
•	 Недоволна сопствена дигитална писменост
•	 Недоволна дигитална писменост кај учениците
•	 Недоволно време за подготовка
•	 Премногу дигитално време за учениците
•	 Други: ____________

17.	Каква поддршка ви е најпотребна?
•	 Обуки за одредени дигитални алатки
•	 Техничка поддршка
•	 Подобрување на инфраструктура
•	 Помалку административни обврски
•	 Пристап до повеќе дигитални ресурси
•	 Друго: ____________

V. Критички осврт на наставниците 

18.	Како дигитализацијата го менува карактерот на улогата на наставникот?

19.	Според вас, кои се најголемите негативни последици од зголемената диги-
тализација кај учениците?

